
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Broj: xx-x-xx-x-xxx-x/x
Sarajevo: 27.06.2012. godine.
Ombudsman za zaštitu potrošača BiH

( n/r  Medihe Bakalović )

ul. Kneza Domagoja bb

88000 Mostar

PREDMET:  Prigovori potrošača na rad telekom operatera u BiH , mišljenje, 
                  d o s t a v lj a  s e,
VEZA: Vaš e-mail od 16.04.2012. godine (e-mail: xxxxxxxxxxxxx@gmail.com)

U skladu sa Vašim upitom, dajemo sljedeće mišljenje:

Zakonom o zaštiti ličnih podataka (“Službeni glasnik BiH”, br. 49/06,76/11 i 89/11), (u daljem tekstu Zakon), u članu 4. propisani su principi obrade ličnih podataka kojih su obavezni da se pridržavaju svi kontrolori. U tački a) navedenog člana propisano je da je kontrolor obavezan obrađivati lične podatke na pravičan i zakonit način. Ovaj princip podrazumijeva obradu ličnih podataka na osnovu, i u granicama, zakona i drugih propisa. Ostvarivanje načela pravičnosti i zakonitosti znači pridržavanje materijalno i formalno-pravnih propisa koji se imaju primijeniti u konkretnoj stvari, odnosno osiguranje materijalno-pravne i procesno-pravne zakonitosti.  

Obrada ličnih podataka od strane kontrolora pravična je i zakonita, ukoliko obradu ličnih podataka vrši na osnovu saglasnosti nosioca podataka u skladu sa članom 5. Zakona ili bez saglasnosti nosioca podataka ako je ispunjen jedan od uslova iz člana 6. Zakona. 

Nadalje, u članu 4. u tački b) Zakona propisana je obaveza kontrolora da lične podatke koje prikuplja za posebne, izričite i zakonite svrhe ne obrađuje na bilo koji način koji nije u skladu s tom svrhom; dok je u tački c) istog člana propisano da je kontrolor obavezan obrađivati lične podatke samo u mjeri i obimu koji je neophodan za ispunjenje određene svrhe. Ovaj princip podrazumijeva obradu ličnih podataka u obimu koji je propisan zakonom ili podzakonskim aktima. Ukoliko mjera i obim obrade ličnih podataka nisu propisani zakonom ili podzakonskim aktima, onda se lični podaci obrađuju u minimalnom obimu koji je neophodan da bi se postigla svrha obrade.
Nadalje, u Zakonu u poglavlju III Prava nosioca podataka, u članu 22. (obavještavanje o prikupljanju podataka) detaljno je propisano da je kontrolor dužan obavijestiti nosioca podataka o svim pojedinostima obrade njegovih ličnih podataka. 

Naime, članom 22. Zakona propisano je:

Kontrolor podataka prije početka prikupljanja podataka obavještava nosioca podataka, ako on o tome već nije obaviješten, o sljedećem:  

a)    o svrsi obrade,  

b)    o kontroloru, prijemnom organu ili trećoj strani kojoj će podaci biti dostupni,  

c)    o zakonskoj obavezi dostavljanja podataka za obradu,  

d)    o posljedicama u slučaju da nosilac podataka odbije tako postupiti,  

e)    o slučajevima u kojima je nosilac podataka ima pravo odbiti dostaviti lične podatke,  

f)    o tome da li je pribavljanje ličnih podataka na dobrovoljnoj osnovi,  

g)    o postojanju prava pristupa i prava ispravke podataka koji se na njega odnose.  

Zakon  je opšti propis koji reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije.  Pored ovog Zakona,  radi određenih specifičnosti i drugim zakonima reguliše se pitanje obrade i zaštite ličnih podataka, a u konkretnom slučaju to je Zakon o komunikacijama BiH („Službeni glasnik BiH“, broj: 31/03, 75/06 i 32/10). 
Tako je članom 9. stav (2) Zakona o komunikacijama BiH  propisano da “pretplatnici imaju pravo odlučiti da li će njihov broj biti uvršten u bazu podataka.”

Dakle, pretplatnici u BiH imaju pravo, u skladu sa navedenim članom, da sami odluče da li će njihov telefonski broj biti uvršten u telefonski imenik ili ne. To znači, da su telekom operateri obavezni, prije uvrštavanja u telefonski imenik, upoznati pretplatnika da ima pravo odlučiti da li će njegov broj biti u javnom imeniku, te to na odgovarajući način i zadokumentovati, odnosno moći dokazati da postoji volja pretplatnika da bude u javnom imeniku ili ne. 
Shodno članu 2. Zakona o komunikacijama, pojam telekomunikacijskih usluga i pojam korisnika je određen na slijedeći način: „Telekomunikacijske usluge označavaju usluge koje se obično pružaju uz naknadu, a koje se sastoje u cjelini ili uglavnom u prenošenju signala na telekomunikacijskim mrežama, uključujući ali se ne ograničavajući na fiksnu i mobilnu mrežu kao i mrežu za prenos podataka“

„Korisnik označava fizičku ili pravnu osobu koja koristi ili zahtijeva telekomunikacijsku uslugu.“
Nadalje, članom 20. Zakona o komunikacijama BiH  predviđeno je da “operatori telekomunikacija određuju uslove poslovanja, opisuju usluge koje nude i preciziraju relevantne cijene. Uslovi poslovanja, opis usluga i cijene dostavljaju se Agenciji (Regulatorna agencija za komunikacije) i objavljuju u odgovarajućem obliku.”
 Iz navedenih zakonskih odredbi jasno proizilazi da pravo pretplatnika da odluče da li će njihov broj biti uvršten u javni imenik nije usluga u smislu pojma telekomunikacijske usluge već pravo, te da isto ne može biti komercijalizovano na način da se za ostvarivanje tog prava plaća kao za pružanje drugih usluga.
Budući da se radi o pravu pretplatnika onda se na ovu situaciju primjenjuju odredbe koje se odnose na prava nosioca podataka iz člana 22., Zakona.
Evropski standard zaštite prava na privatnost, u pogledu obrade ličnih podataka u dijelu elektroničkih komunikacija sa ciljem osiguranja slobode kretanja ovih podataka, elektroničkih komunikacijskih uređaja i usluga na odgovarajućoj teritoriji, je Direktiva 2002/58 EC (Direktiva o privatnosti i elektroničkim komunikacijama) koja sadrži posebne odredbe o zaštiti podataka u sektoru elektroničkih komunikacija. Direktivom je u članu 12. propisano: „Države članice osigurat će da se pretplatnicima pruži mogućnost određivanja hoće li njihovi lični podaci biti uključeni u javni telefonski imenik, te, ukoliko hoće, koji podaci, u onoj mjeri u kojoj su dotični podaci relevantni za svrhu telefonskog imenika, koju je odredio davalac istog, kao i mogućnost provjere, ispravke ili povlačenja takvih podataka. Ne uključivanje u javni telefonski imenik pretplatnika, provjera, ispravak ili povlačenje ličnih podataka iz imenika trebaju biti besplatni.“
Potpisivanjem Sporazuma o stabilizaciji i pridruživanju (SSP) 16.06.2008. godine, BiH se obavezala da će svoje zakonodavstvo u oblasti telekomunikacija uskladiti sa zakonodavstvom EU. U članu 104. SSP BiH je to trebala učiniti u roku od godinu dana od dana njegovog potpisivanja
Kako isto nije učinjeno do sada, a već smo naprijed naveli da nedostatak odredbe u Zakonu o komunikacijama o besplatnom pravu pretplatnika može biti nadomješten adekvatnim odredbama Zakona o zaštiti ličnih podataka kao opštim propisom, onda je logično da sadašnja odredba Zakona o komunikacijama treba biti tumačena na način da pretplatnici, prije uvrštavanja u imenik, moraju da budu upoznati da je imenik javan te da imaju mogućnost da njihov broj ne bude uvršten u isti a naknadno imaju pravo da njihov broj bude izbrisan iz imenika i to besplatno.
Na ovaj način ispoštovaće se pravo na privatnost pretplatnika u pogledu tajnosti broja  i isto će biti besplatno.
S poštovanjem,
                                                                  
D I R E K T O R                                                                                                                                                                                                                                                      
                                                                            Petar Kovačević                                                                                                  
Dostavljeno:                                                                                                           
- naslovu
- a/a                                                                                                                          

